
OZIQ-OVQAT BOZORI 
SHAKLLANISHI VA 

RIVOJLANISHINING NAZARIY 
ASOSLARI

Abduraxmonov Adxamjon Sultonboyevich
Namangan muhandislik-qurilish instituti o‘qituvchisi

Annotatsiya: Maqolada oziq-ovqat bozorining mohiyatini ochib beruvchi tadqiqotlar guruhlarga ajratilgan va zamonaviy 
yondoshuvlar umumlashtirilgan. Oziq-ovqat bozoriga takomillashgan mualliflik ta’rifi ishlab chiqilgan. Oziq-ovqat bozo-
rining bajaradigan vazifalari asosida segmentatsiya qilingan va iyerarxik darajalari belgilangan. Oziq-ovqat bozorida 
majmuaviy tavsifdagi chora-tadbirlarni amalga oshirishga qaratilgan ilmiy xulosa va amaliy tavsiyalar ishlab chiqilgan.

Kalit sо‘zlar: oziq-ovqat bozori, agrar bozorlar, qishloq xo‘jaligi bozori, agrosanoat majmuasi, tarmoq xususiyatlari, tad-
qiqot, segmentatsiya.
Abstract: The article presents a grouping of studies revealing the essence of the food market and summarizes modern 
approaches. An improved author's definition of the food market has been developed. Segmentation was carried out and 
hierarchical levels were determined based on the functions of the food market. Scientific conclusions and practical rec-
ommendations on the implementation of complex measures in the food market have been developed.

Key words: food market, agrarian markets, agricultural market, agro-industrial complex, industry features, research, seg-
mentation.
Аннотация: В статье произведено группировка исследований раскрывающее сущность продовольственного рынка 
и обобщены современные подходы. Разработано усовершенствованное авторское определение продовольствен-
ного рынка. Проведена сегментация и определена иерархические уровни исходя из функций продовольственного 
рынка. Разработаны научные выводы и практические рекомендации по реализации мер комплексного характера 
на продовольственном рынке.

Ключевые слова: продовольственный рынок, аграрные рынки, сельскохозяйственный рынок, агропромышленный 
комплекс, особенности отрасли, исследования, сегментация.

K I R I S H
Oziq-ovqat bozori aholining zarur miqdor va keng turdagi oziq-ovqat mahsulotlarini sotib olish imkoniyatini 

ta’minlashi lozim. Shu jihatdan oziq-ovqat bozorining shakllanishi va rivojlanishi asosida aholining sifatli oziq-
ovqat mahsulotlari bilan ta’minlash davlatning ijtimoiy siyosati uchun dolzarb muammolar bo‘lib kelgan. Oziq-
ovqat bozori, eng avvalo, ijtimoiy-iqtisodiy va siyosiy muammolarni hal etadi va shunga xizmat qilishi lozim. Bu 
muammolar sog‘lom va oqilona oziq-ovqat ta’minoti asosida aholi farovonligini oshirishdan iborat. 

Shuning uchun jahonda oziq-ovqat bozorini tadqiq etishga qaratilgan nazariy-uslubiy muammolarni 
o‘rganish va zamonaviy ilmiy yondashuvlarni ishlab chiqishga ehtiyoj sezilmoqda. Bu borada oziq-ovqat 
mahsulotlari ishlab chiqarishni tabiiy-iqtisodiy sharoitlar asosida ixtisoslashtirish, oziq-ovqat bozorida kapi-
talni jamg‘arish va investitsion jozibadorlikni oshirish, eksport va import tarkibini takomillashtirish, taklif hajmi 
va mahsulot turlarini kengaytirish, davlat tomonidan tartibga solish va ijtimoiy dasturlarning samaradorligini 
oshirish, noqulay bozor konyunkturasi sharoitida oziq-ovqat xavfsizligini ta’minlash masalalariga alohida e’tibor 
beril moqda. Mazkur tadqiqot natijalari iqtisodiy o‘sish va ijtimoiy barqarorlikni ta’minlashga qaratilgan cho-
ra-tadbirlar tizimi sifatida baholanmoqda. 

M A V Z U G A  O I D  A D A B I Y O T L A R N I N G  T A H L I L I
Xorijiy mamlakatlarda amalga oshirilgan tadqiqotlar shuni ko‘rsatadiki, oziq-ovqat bozorida iste’mol qaror-

lari aholining yoshi, jinsi, millati va ijtimoiy mavqeyidan qat’i nazar o‘xshash bo‘ladi. Shu nuqtayi nazardan 

oziq-ovqat bozorida bir tomondan erkin raqobat muhiti shakllangan, ikkinchi tomondan talabning to‘yinganlik 
darajasi yuqori bo‘ladi [1]. Oziq-ovqat bozori insonning mavjudligi, ijtimoiy va iqtisodiy rivojlanish, mamlakat 
tinchligi va turmush farovonligini ifodalaydi [2]. Oziq-ovqat bozori milliy oziq-ovqat xavfsizligi ustunlaridan biri 
hisoblanadi va uning rivojlanishi aholi daromadlariga bog‘liq [3]. Oziq-ovqat bozorining tadqiq etish orqali oziq-
ovqat xavfsizligini nazorat qilish mumkin bo‘lgan nuqtalar va bosqichlar aniqlanadi [4]. 

Rossiya Federatsiyasida amalga oshirilgan tadqiqotlar shuni ko‘rsatadiki, oziq-ovqat bozori boshqa 
bozorlar kabi takror ishlab chiqarishning mintaqaviy shart-sharoitlarini shakllanishiga ta’sir etuvchi, iqtisodiy 
muhitni hamda ko‘p jihatdan aholining turmush darajasi va sifatini belgilovchi ijtimoiy zarur bozor hisoblanadi 
[5]. Oziq-ovqat bozori – bu yagona dinamik tizim bo‘lib, birlamchi va ikkilamchi qayta ishlangan oziq-ovqat 
resurslarini oqilona shakllantirish va taqsimlashga asoslangan. Sotuvchi va xaridorlarning o‘zaro faoliyatini 
belgilovchi, ishlab chiqarish hajmi va tarkibida zarur sifat hamda narxga erishishni ta’minlovchi tizimdir [6]. Ko‘p 
hollarda oziq-ovqat bozoriga majmua hosil qiluvchi murakkab tizim sifatida qaraladi. Jumladan, oziq-ovqat 
bozori – ishlab chiqaruvchilar, bozor infratuzilmasi subyektlari va iste’molchilar, shuningdek, ushbu guruhlar 
ichida oziq-ovqat mahsulotlariga talab va taklifni shakllantiruvchi iqtisodiy munosabatlar tizimidir [7]. Ayniqsa, 
oziq-ovqat bozorini qishloq xo‘jaligi va qayta ishlash sanoati, oziq-ovqat korxonalari va infratuzilma subyektlari, 
aholi va davlat o‘rtasidagi ishlab chiqarish, ayirboshlash, taqsimlash va istemol qilish bo‘yicha tashkil etilgan 
ijtimoiy-iqtisodiy munosabatlarning murakkab tizimi sifatida ko‘riladi [8]. Keyingi yillarda olib borilgan tadqiqotlar 
shuni ko‘rsatmoqdaki, oziq-ovqat bozori bu – makonda to‘plangan reproduktiv tizim bo‘lib, oziq-ovqat mahsu-
lotlarini ishlab chiqarish va iste’mol qilish subyektlari o‘rtasidagi iqtisodiy munosabatlarni o‘zaro bog‘laydigan, 
milliy iqtisodiyotning o‘ziga xos iqtisodiy, ijtimoiy va siyosiy vazifalarini bajaradigan nisbatan mustaqil qismidir 
[9].

Xorijiy mamlakatlar va Rossiya Federatsiyasida shakllangan oziq-ovqat bozorining konsepsiyasi ilmiy 
adabiyotlar va amaliyotda alohida qiziqish uyg‘otadi hamda olib borilgan tadqiqotlarni quyidagicha umumlash-
tirish mumkin:
• oziq-ovqat bozori o‘ziga xos sifat jihati va tovarlarning umumiyligi bilan boshqa bozorlardan ajralib turadi;
• oziq-ovqat bozori qishloq xo‘jalik mahsulotlari va uni qayta ishlash natijasida olingan mahsulotlar bozo-

rini o‘z ichiga oladi. Oziq-ovqat bozorining shakllanishi va rivojlanishi iqtisodiyotning turli sohalarini o‘zaro 
ta’siri orqali amalga oshiriladi va ularning umumiyligi agrosanoat majmuasi bo‘lib, an’anaviy ravishda uchta 
sohani birlashtiradi;

• oziq-ovqat bozori “ishlab chiqarish – iste’mol” zanjirini paydo qiladi va uning doirasida mahsulotni daladan 
yakuniy iste’molchiga yetkazib berish uchun yig‘ish, saralash, tashish, saqlash, qayta ishlash, moliyalash-
tirish va qayta taqsimlash kabi vazifalarni bajaradi.
Yuqoridagi olib borilgan tadqiqotlar va zamonaviy yondashuvlar “oziq-ovqat bozori”ga yagona ta’rif  

berish ga imkon bermaydi. Aksariyat hollarda oziq-ovqat bozori agrosanoat majmuasining bir qismi sifatida 
talqin etiladi yoki agrar bozorlar konsepsiyasiga tenglashtirilgan.

Bizningcha, agrar bozorlar ajralmas konsepsiya bo‘lib, agrosanoat majmuasining barcha sohalari va yer 
resurslari bilan bevosita bog‘langan. Bunda bozor mexanizmi qishloq xo‘jaligi mahsulotlariga bo‘lgan talab va 
narxni iqtisodiyotning boshqa tarmoqlariga tenglashtirib bera olmaydi. Bu holat qishloq xo‘jalik mahsulotlarining 
harakatchanligi bilan izohlanadi. Qishloq xo‘jalik mahsulotlarining harakatchanligi sanoat tarmog‘ining o‘ziga 
xosligi bilan belgilanadi. Jumladan, sanoat tarmog‘i qishloq xo‘jaligidan daromadli sohalarga resurslarni uza-
tishni qiyinlashtiradi, sekinlashtiradi va ba’zan yo‘l qo‘ymaydi. Buning sababi qishloq xo‘jaligi yerlari, qishloq 
xo‘jaligi ekinlari, chorvachilik va boshqa qishloq xo‘jaligi mahsulotlari iqtisodiyotning boshqa tarmoqlarida foy-
dalanilmaydi. 

Shuning uchun “qishloq xo‘jalik mahsulotlari bozori” va “agrar bozorlar” tushunchalarini bir-biri bilan taqqos-
lagan holda konseptual nuqtayi nazardan ilmiy tahlil etish lozim. Ushbu bozorlar umumiy yondashuvda ishlab 
chiqarishni iste’mol bilan bog‘laydi. Agrar bozorlar tarkibida bir-biri bilan bog‘langan va turli xil tovar obyektiga 
ega bo‘lgan bozorlar vujudga keladi yoki oldi-sotdi obyekti yer, mehnat, moddiy-texnika, moliyaviy va boshqa 
qishloq xo‘jaligi resurslari bo‘lishi mumkin. Qishloq xo‘jalik mahsulotlari bozori esa faqat qayta ishlash sanoatiga 
o‘tkazilgan tovarlarda namoyon bo‘ladi.   

Ayni paytda davlat buyurtmasi asosida ishlab chiqaruvchining xaridorga biriktirib qo‘yilishi mazmunan taq-
simlash borasidagi munosabat bo‘lsa, yetkazib berilgan mahsulot uchun haq to‘lanishi ayirboshlash munosa-
batlaridir. Albatta, davlat buyurtmasi bo‘yicha baholarning nooqilona past belgilanishi bozor munosabatlarining 
real iqtisodiy mazmunini buzib qo‘yadi va taqsimlash ustun darajada monopsonik tus oladi. Mana shu sharoitlar 
bo‘yicha agrar bozorlar va qishloq xo‘jalik mahsulotlari bozorining amal qilish mexanizmi shakllanadi.    

O‘zbekiston sharoitida oziq-ovqat bozori tovar ishlab chiqarish xo‘jalik aloqalarining ma’lum bir turini tavsi-
flovchi kategoriya sifatida tadqiq etilgan [10]. Dehqon bozorining rivojlanishi nuqtayi nazaridan marketing tad-
qiqotlari olib borilgan [11]. Shuningdek, dehqon bozorida narxning mavsumiy o‘zgarishlari tadqiq etilgan [12]. 

[13]. Aksariyat hollarda oziq-ovqat bozorini tadqiq etish masalalari uning ayrim segmentlari bo‘yicha amalga 
oshirilgan [14]. 

O‘zbekistonda olib borilgan tadqiqotlarni umumlashtirsak, oziq-ovqat bozorining mohiyatini ochib beruvchi 
turli xil yondashuvlarni ajratib olish mumkin. Jumladan:
• ayirboshlash munosabatlari yordamida xo‘jalik aloqalari yo‘lga qo‘yiladi hamda oziq-ovqat mahsulotlarini 

oldi-sotdisi va qayta ishlash amalga oshiriladi;
• oziq-ovqat mahsulotlari bevosita qishloq xo‘jaligida ishlab chiqarilishini hisobga olib, oziq-ovqat bozori 

qishloq xo‘jalik mahsulotlari bozorining ajralmas qismidir;
• oziq-ovqat bozori – qishloq xo‘jaligi, qayta ishlash tarmoqlari va oziq-ovqat iste’molchilari o‘rtasida vosita-

chidir; 
• qishloq xo‘jaligi tomonidan ishlab chiqariladigan asosiy mahsulotlar oziq-ovqat bozorida ishlab chiqarish 

siklini davom ettirish uchun zarur vositalarni olish imkoniyatini beradi;
• oziq-ovqat bozori ishlab chiqarish va iste’mol qilish sohasini hamda sotish bo‘yicha bozor munosabatlari 

me’yorda sodir etilishini ta’minlash va boshqarishga xizmat qiluvchi infratuzilma sohasini qamrab oladi.
Ko‘rinib turibdiki, oziq-ovqat bozorini agrosanoat ishlab chiqarishi va qishloq xo‘jalik mahsulotlari bozo-

rining ajralmas qismi sifatida talqin etiladi. Shu o‘rinda ta’kidlash lozimki, qishloq xo‘jalik mahsulotlari bozo-
ridagi asosiy xaridor agrosanoat majmuasining uchinchi sohasi hisoblanadi. Vositachilar ishtiroki esa bozor-
larda ulgurji va chakana savdoning shakllanishiga olib keladi. Biroq qishloq xo‘jalik mahsulotlari qayta ishlash 
jarayonidan o‘tsa (agrosanoat majmuasi yakuniy mahsuloti), sanoat mahsulotiga aylanadi yoki boshqa bozor 
faoliyati yuzaga keladi.

Fikrimizcha, qamrab olinayotgan subyektlar va iqtisodiyot tarmoqlari bo‘yicha qishloq xo‘jaligi bozori va 
oziq-ovqat bozori bir-biridan sezilarli ravishda farq qiladi. Chunki qishloq xo‘jaligi bozori agrosanoat majmuasi 
doirasida amal qiladi hamda ishlab chiqaruvchilarni oraliq iste’molchilar bilan bog‘laydi. Oziq-ovqat bozori esa 
qishloq xo‘jalik va oziq-ovqat sanoati ishlab chiqarishini aholi iste’moli bilan bog‘laydi. 

T A D Q I Q O T  M E T O D O L O G I YA S I
Tadqiqotda qiyosiy tahlil usuli orqali oziq-ovqat bozorining umumiy va o‘ziga xos bo‘lgan jihatlar aniqlandi. 

Abstraksiyalash usuli yordamida turli xil fikrlarni umumlashtirilgan natijalari shakllandi, bu esa oziq-ovqat bozo-
ridagi o‘zaro bog‘liq bo‘lgan hodisalarning muayyan guruhini kuzatishga va uning asl mazmunini bilib olishga 
imkon berdi. Tadqiqotning formal tus berilgan mantiqiy usullari orqali oziq-ovqat bozorining nazariy umumlash-
masi yaratildi va ahamiyati asoslandi. 

T A H L I L  V A  N A T I J A L A R
Oziq-ovqat bozori – qishloq xo‘jaligi, qayta ishlash tarmoqlari va oziq-ovqat iste’molchilari o‘rtasidagi “vosi-

tachidir”, deb ta’riflash ham uning faoliyatini cheklab qo‘yadi. Chunki oziq-ovqat bozori ishlab chiqarishning tabi-
atidan kelib chiqsada, ayni paytda mustaqillikka ega va barcha takror ishlab chiqarish jarayonlariga, ularning 
natijalariga va samaradorligiga faol ta’sir etadi. U taqsimlash va ayirboshlash bosqichlari bilan yakunlanib qol-
masdan, ishlab chiqarish siklining yangi doirasini boshlaydi. Shu bilan birgalikda, ijtimoiy munosabatlar tizimini 
o‘z ichiga olgan jarayonni tavsiflaydi. Ushbu munosabatlar talab va taklif, mintaqaviy xususiyatlar hamda bosh-
qaruv qarorlarining doimiy ta’siri ostida bo‘ladi. Bu o‘zinio‘zi tartibga soluvchi tizim bo‘lib, uzluksiz rivojlanish 
holatidadir.   

“Oziq-ovqat bozori” tushunchasi umumiy qabul qilingan “bozor” tushunchasiga mos keluvchi ta’riflardan 
o‘zining bir qator xususiyatlariga ko‘ra tubdan farq qiladi. Jumladan, oziq-ovqat bozorida doimiy talabning mav-
judligi, inson ehtiyojlari orqali kunlik va xaftalik mahsulotlar miqdori belgilanishi va uning o‘zgarmasligi, oziqla-
nish uchun zarur bo‘lgan mahsulotlar narxi qanday bo‘lishidan qat’i nazar doimiy xarid qilinishi va boshqa ijti-
moiy-iqtisodiy shart-sharoitlar bilan boshqa bozorlardan farq qiladi. Oziq-ovqat bozori oldi-sotdi shart-sharoitlari 
bilan birgalikda ijtimoiy munosabatlar tizimini o‘z ichiga oladi. 

Yuqoridagi tahlillarni umumlashtirgan va to‘ldirgan holda oziq-ovqat bozoriga quyidagicha ta’rif berish 
mumkin. Oziq-ovqat bozori – takror ishlab chiqarishning mintaqaviy shart-sharoitlarini belgilaydigan, aho-
lining keng turdagi oziq-ovqat mahsulotlari bilan ta’minlashga qaratilgan shaxsiy iste’mol sohasi va jamiyat 
farovonligining ko‘rsatkichidir. Oziq-ovqat bozorida qishloq xo‘jaligida ishlab chiqarilgan iste’mol uchun tayyor 
oziq-ovqat mahsulotlari va agrosanoat majmuasining yakuniy (oziq-ovqat sanoati) mahsuloti oldi-sotdi obyekti  
hisoblanadi. Shu jihatdan oziq-ovqat bozori faqat aholi iste’moliga bog‘liq bo‘lgan jarayonni ifodalaydi. 

Oziq-ovqat bozorining mohiyati va ahamiyati uning vazifalari orqali ham namoyon bo‘ladi. Oziq-ovqat 
bozorining asosiy vazifalariga quyidagilar kiradi:

• aholining yuqori sifatli oziq-ovqat mahsulotlariga bo‘lgan talabini to‘la assortimentda qondirish;
• yalpi ijtimoiy mahsulotning bir qismini shaxsiy iste’mol uchun sotilishi. Bu oziq-ovqat mahsulotlarini ishlab 

chiqarish va ayirboshlashga, ijtimoiy mehnat xarajatlarini qoplashga imkon beradi. Ushbu vazifani bajarish 
jarayonida oziq-ovqat mahsulotlarining savdosi vujudga keladi, yangi ishlab chiqarish sikli uchun pul resurs-
lari kelib tushadi va takror ishlab chiqarishni kengaytirish uchun jamg‘armalar yaratiladi;

• aholining oziq-ovqat mahsulotlariga bo‘lgan talabini maksimal qondirishni ta’minlovchi mahsulot turi va sifa-
tini shakllantirish. Aholi talabi va mahsulot taklifini chuqur tahlil qilish oziq-ovqat mahsulotlari turi va sifati 
o‘rtasidagi muvozanatni ta’minlab turuvchi miqdoriy o‘lchamlarni shakllantirishga imkon beradi;

• ishlab chiqarishni rag‘batlantirish. Bu iste’molchi manfaatlarini ifodalovchi savdoning aks aloqasidan foyda-
lanib, ishlab chiqarishni o‘zgargan talabga moslashishiga majbur etadi. 
Shunday qilib, oziq-ovqat bozorining asosiy vazifalari takror ishlab chiqarishning barcha bosqichlari o‘rta-

sidagi aloqalarni ta’minlaydi. Bunda savdo taqsimlash va ayirboshlash bosqichi sifatida takror ishlab chiqarish 
jarayonining tarkibiy qismi bo‘lib maydonga chiqadi. 

Oziq-ovqat bozori bajarayotgan vazifalarga monand ravishda va har xil belgilar bo‘yicha segmentatsiya 
qilinadi. Hududiy belgisi bo‘yicha jahon bozori, xalqaro bozorlar, mamlakat ichki bozorini ajratib ko‘rsatish 
mumkin. Ichki bozorlar doirasida milliy, mintaqaviy va mahalliy bozorlar farqlanadi. Ta’minlanganlik darajasi 
bo‘yicha oziq-ovqat eksportchilari bo‘lgan mamlakatlar bozori va oziq-ovqat importchilari bo‘lgan mamlakatlar 
bozori ajratiladi. Tovarlar harakati shakllari va bosqichlari bo‘yicha ulgurji bozor va chakana bozorga bo‘linadi. 
Bir kishiga daromadlar darajasi va tarkibi bo‘yicha turli xil imkoniyatga ega mamlakat yoki mintaqalar oziq-ovqat 
bozorini ajratib olish mumkin. Shuningdek, tovarlarni saqlash va sotish muddatlari bo‘yicha uzoq saqlanadigan 
va tez buziladigan tovarlar bozoriga ajratiladi. Mahsulot belgisi bo‘yicha oziq-ovqat bozorining ixtisoslashuvini 
aniqlash mumkin (1-jadval).

Shu jihatdan oziq-ovqat bozorining rivojlanish darajasini belgilab beruvchi shart-sharoitlarni va turli iye-
rarxik darajalarda ta’sir etuvchi omillarni aniqlash, ichki va tashqi tahdidlarni bartaraf etish chora-tadbirlarini 
ishlab chiqish bugungi kunning muhim vazifasidir. 

Ma’lumki, oziq-ovqat bozori iqtisodiyot holati va jamiyatning ijtimoiy barqarorligiga jiddiy ta’sir ko‘rsatadi. 
Shuning uchun oziq-ovqat bozorining rivojlanishi barcha mamlakatlarda ilmiy tadqiqotlar darajasidan tortib, 
hukumat qarorlari darajasigacha doimiy kuzatib boriladi. Bozor sharoitlari uchun xos bo‘lgan bog‘lanishlar tahlili 
asosida oziq-ovqat bozorini rivojlantirishning strategik yo‘nalishlari ishlab chiqiladi va davlatning oziq-ovqat 
siyosati amaliyotga tatbiq etiladi. 

1-jadval. Oziq-ovqat bozorining asosiy belgilari va segmentatsiyasi1

№ Asosiy belgilar Segmentatsiya

1. Hududiy qamrab olinishi

Jahon bozori
Xalqaro bozorlar (YeI, MDH va boshqalar)
Milliy bozorlar
Mintaqaviy bozorlar
Mahalliy bozorlar

2. Oziq-ovqat bilan ta’minlanganlik darajasi Ekport qiluvchi mamlakatlar bozori
Import qiluvchi mamlakatlar bozori

3. Tovarlar harakati shakli va bosqichlari Ulgurji bozor
Chakana bozor

4. Bir kishiga daromadlar darajasi va tarkibi
Past daromadli mamlakatlar bozori
O‘rtacha daromadli mamlakatlar bozori
Yuqori daromadli mamlakatlar bozori

5. Tovarlarni saqlash va sotish muddatlari Uzoq saqlanadigan tovarlar bozori
Tez buziladigan tovarlar bozori

6. Mahsulot belgisi bo‘yicha

Gʻalla bozori
Kartoshka bozori
Meva va sabzavot bozori
Qand bozori
Go‘sht va go‘sht mahsulotlari bozori
Sut va sut mahsulotlari bozori
O‘simlik moyi bozori va boshqalar

1  Муаллиф томонидан ишлаб чиқилган.

STa’kidlash lozimki, oziq-ovqat bozorining shakllanishi va rivojlanishi har bir davlat uchun siyosiy, ijtimoiy-iqti-

sodiy, demografik, tarixiy-iqtisodiy, mintaqaviy, tabiiy omillar ta’sirida o‘ziga xos xususiyatlar bilan bog‘liq. 
Shunga muvofiq O‘zbekistonda oziq-ovqat mahsulotlari ishlab chiqarish hajmlarini ilmiy asoslangan ehtiyojlarni 
qondira oladigan darajaga olib chiqish uchun zarur shart-sharoitlar yaratish hamda aholining oqilona oziqla-
nishi uchun yetarli bo‘ladigan to‘lovga qobiliyatini quvvatlab turish talab etilmoqda. 

Mamlakatimizda oziq-ovqat bozorini tartibga solishda uning tarkibiy mexanizmi atroflicha ishlab chiqilmog‘i 
lozim. Bu borada mamlakatimizda ishlab chiqilayotgan chora-tadbirlar va ko‘p yillik tajribalar oziq-ovqat mah-
sulotlari ishlab chiqaruvchilarni qo‘llab-quvvatlashga, ya’ni taklifni rag‘batlantirishga qaratib kelinayotganligini 
ta’kidlash mumkin. Lekin bozor muvozanatiga erishish uchun nafaqat yalpi taklifni, balki yalpi talabni ham tar-
tibga solish, undagi siljishlar, keskin ko‘tarilish va pasayishni ham e’tiborga olish maqsadga muvofiq. 

X U L O S A  V A  T A K L I F L A R
Oziq-ovqat bozori, eng avvalo, mintaqalararo iqtisodiy aloqalarda qatnashishni ta’minlovchi qishloq xo‘jaligi 

va oziq-ovqat sanoatining mavjudligiga asoslanadi. Bu, albatta, qishloq xo‘jaligi va sanoat tarmoqlari mintaqani 
oziq-ovqat bilan to‘liq miqdorda ta’minlashi kerak degani emas. Ular aholining asosiy oziq-ovqat mahsulotlariga 
talabini qondirish holatida bo‘lishi va mintaqaning oziq-ovqat zaxiralarini shakllantirishda ulushi doimo o‘sib 
borishi kerak. 

Oziq-ovqat bozori har bir mamlakat iqtisodiyotida ustuvorlikka ega va majmuaviy tavsifdagi tizimli tad-
birlarni amalga oshirishni taqozo etadi, jumladan:
• milliy bozor yaxlitligini ta’minlash, mamlakat mintaqalarini tabiiy, demografik va iqtisodiy salohiyatidan kelib 

chiqib ixtisoslashtirish va shu asosda o‘zaro integratsion aloqalarni chuqurlashtirish; 
• mintaqaning ishlab chiqarish tarmoqlarini rivojlantirish bilan bir qatorda investitsiyalarni keng jalb etish va 

innovatsion faoliyatni yo‘lga qo‘yish, shu orqali tannarxni izchil pasaytirish va milliy mahsulotlarning import 
tovarlarga nisbatan narx va sifat ustunliklarini saqlab qolish;

• aholi iste’mol xarajatlari tarkibida oziq-ovqat mahsulotlarining optimal ulushini ta’minlash, bu borada narx-
ning turli omillar ta’sirida keskin tebranishiga yo‘l qo‘ymaslik, xususan, qat’iy narx siyosatini olib borish, 
zaxiralar hosil qilish, mahsulot ishlab chiqarishni rag‘batlantirish, iqtisodiy jinoyatlarga qarshi kurash kabi 
qator mexanizmlardan samarali foydalanish; 

• narxlarning doimiy oshib borishi sharoitida ichki talabni rag‘batlantirish va aholining xarid qobiliyati uchun 
real imkoniyatlarni ta’minlaydigan daromadlarni mutanosib ravishda indeksatsiyalab borish;

• oziq-ovqat mahsulotlari eksporti va importi hajmlari o‘rtasida ijobiy balansni ta’minlash bir tomondan, mam-
lakatning tashqi bosimlarga bardoshliligini oshiradi, boshqa tomondan, noqulay bozor konyunkturasi sha-
roitida ham mamlakat o‘zining milliy oziq-ovqat bozori salohiyatini saqlab qolish imkoniyatiga ega bo‘ladi. 

